
Y Pasg: Y Croeshoelio

[Marc 15:22-32]
(Cofiwch bod croeso i chi addasu’r geiriau a’r dafodiaith i’ch siwtio e.e. “Wythnos nesaf mae Sul y Pasg, neu, ”Yn fuan byddwn yn dathlu’r Pasg”, a.y.y.b)

Er gwybodaeth dyma sgript y clip ffilm

Dyma’r milwyr yn dod a Iesu i Golgotha, sy’n golygu ‘Lle y Benglog’.

Dyma nhw’n cynnig gwin wedi ei gymysgu â chyffur lladd poen iddo, ond gwrthododd ei gymryd.

Ar ôl ei hoelio ar y groes dyma nhw’n gamblo i weld pwy fyddai’n cael ei ddillad.
Naw o’r gloch y bore oedd hi pan wnaethon nhw ei groeshoelio. Roedd arwydd ar y groes yn dweud beth oedd y cyhuddiad yn ei erbyn. Y geiriau ar yr arwydd oedd “Brenin yr Iddewon.”

Cafodd dau leidr eu croeshoelio yr un pryd â Iesu, un bob ochr iddo.

Roedd y bobl oedd yn pasio heibio yn gwneud sbort am ei ben, ac yn gweiddi pethau cas ato. “Ha! Ti dd’wedodd dy fod ti’n mynd i ddinistrio’r deml a’i hadeiladu eto o fewn tri diwrnod.”
 “Achub dy hun oddi ar y groes yna.”
Roedd y prif offeiriaid a’r arbenigwyr yn y Gyfraith hefyd yn cael sbort ymhlith ei gilydd. “Roedd e’n achub eraill ond dydy e ddim yn gallu achub ei hun.”
Os mai ef yw’r Meseia, Brenin Israel, beth am i ni ei weld yn dod i lawr oddi ar y groes. Gwnawn ni gredu wedyn.

Roedd y lladron hefyd yn dweud pethau cas wrth Iesu.
· Mae’r Pasg yn adeg o hapusrwydd a thristwch  Gristnogion. Mae yna lawenydd wrth feddwl am Iesu yn codi’n fyw o’r bedd ar y trydydd dydd, a thristwch mawr wrth gofio faint o boen oedd raid i Iesu brofi cyn iddo farw ar y groes.
· Roedd Iesu wedi byw bywyd perffaith ar y ddaear. Fe roedd bob amser yn ufudd i Duw, ac yn helpu pawb oedd yn troi ato. 

Merch: Bues i’n sâl am ddeuddeg (un deg dau) mlynedd. Roeddwn yn gwaedu drwy’r amser a doedd neb yn gallu fy helpu. Gwelais Iesu yn cerdded heibio. Roeddwn i’n gwybod yn fy nghalon byddai Iesu’n gallu fy ngwella. Nes i estyn allan fy llaw a chyffwrdd ymyl ei glogyn a nes i wella’n syth.
Sacheus: Sacheus ydw i. Roeddwn i’n casglu trethi ac fe roeddwn i’n twyllo. Roeddwn i’n lleidr, yn cymryd mwy o arian nag oedd raid oddi wrth bobl. Roedd pawb yn fy nghasáu i. Ond pan ddaeth Iesu i’r dref dringais i ben coeden i’w weld. Galwodd Iesu i mi ddod i lawr o’r goeden, a daeth i gael bwyd yn fy nhŷ. O’r diwedd roedd rhywun yn fy ngharu i, ac roeddwn i eisiau newid fy mywyd i’w blesio. Stopiais ddwyn arian, ac fe rois i arian y bobl yn ôl iddyn nhw. Newidiodd fy mywyd am byth.
Bartimeus: Bartimeus ydw i. Roeddwn i’n ddyn dall – doeddwn i’n gweld dim.  Roeddwn i’n dlawd iawn, ac yn byw bywyd fel cardotyn ar ochr y ffordd. Un diwrnod deallais fod Iesu yn cerdded heibio a dyma fi’n gweiddi’n uchel,   “Iesu! Fab Dafydd! Helpa fi!” 

“Cau dy geg!” meddai rhai o'r bobl wrthyf fi. Ond yn lle hynny nes i weiddi'n uwch fyth,  “Iesu! Fab Dafydd! Helpa fi!” 
Dyma Iesu'n stopio a galw amdana i.  Neidiais ar fy nhraed a mynd at Iesu. 

Gofynnodd Iesu, “Beth ga i wneud i ti?” 

“Dw i eisiau gallu gweld,” meddwn i. Yna dwedodd Iesu, “Dos, am i ti gredu rwyt wedi dy iacháu.” Yn sydyn roeddwn  yn gweld, a dyma fi’n dilyn Iesu ar hyd y ffordd.
· Os oedd Iesu yn ddyn mor arbennig pan ei fod wedi marw mewn ffordd mor greulon?

· Mae’r Beibl yn dweud fod gan yr arweinwyr Iddewig ac athrawon y gyfraith ofn Iesu a’u bod yn genfigennus ohono. Roedd Iesu’n dysgu pethau newydd am Dduw i’r bobl, roedd o’n dweud mai fe oedd Mab Duw. Roedd e’n gwneud gwyrthiau ac yn newid bywydau pobl. Doedd arweinwyr y bobl ddim eisiau i Iesu gael byw.
· Dyma nhw’n cynllwynio yn ei erbyn, a dyma nhw’n rhoi tri deg darn arian i Jwdas Iscariot i fradychu Iesu. Dwedodd Peilat fod rhaid i Iesu gael ei groeshoelio er nad oedd DIM DRWG ynddo o gwbl.

· Gwyliwch y clip ffilm yma i weld be ddigwyddodd: [dangos y clip ffilm]
· Bu farw Iesu ar y groes. Ond pam bod raid iddo farw? 

· Gwrandwch ar y geiriau yma o’r Beibl (o Rhufeiniaid pennod 3):

Y rhai sy'n credu sy'n cael perthynas iawn gyda Duw, am fod Iesu y Meseia wedi bod yn ffyddlon. Mae'r un fath i bawb  am fod pawb wedi pechu. Does neb wedi gallu cyrraedd safon berffaith Duw ar eu pennau eu hunain. Duw sy'n gwneud y berthynas yn iawn. Dyma ydy rhodd Duw i ni am fod y Meseia Iesu wedi gwneud popeth oedd ei angen i'n gollwng ni'n rhydd. Trwy ei ffyddlondeb yn tywallt ei waed, rhoddodd Duw e yn aberth i gymryd y gosb am ein pechod ni. Cafodd ei gosbi yn ein lle.
· Cafodd Iesu ei gosbi yn ein lle: am ein bod ni i gyd yn gwneud pethau drwg; pethau bach drwg, a phethau mawr drwg, dydyn ni ddim yn gallu bod yn iawn gyda Duw. Ond mae Iesu wedi cymryd y gosb yn ein lle ni, ac wrth i ni droi at Iesu a chredu ynddo rydyn ni’n gallu cael perthynas iach gyda Duw.

·  Mae’r Pasg yn adeg i ddathlu. Er fod Iesu wedi marw, bu farw am reswm arbennig. Doedd ei fywyd ddim yn wastraff, nac heb reswm.
· Daeth Iesu yn ôl yn fyw ar y trydydd dydd. Dyna pam mae Cristnogion yn dathlu Sul y Pasg, a pam mae wyau Pasg (sy’n symbolau o fywyd newydd) yn cael eu rhoi fel anrhegion.
· Gweddïwn: Diolch ein Tad fod Iesu yn fyw a bod y bedd yn wag. Diolch fod Iesu yn y nefoedd ac yn gofalu am bob un ohonon ni. Helpa ni i dy drystio di o Dduw, a helpa ni i gredu yn Iesu, dy annwyl Fab. Maddau i ni am bob peth drwg rydyn ni’n wneud, a helpa ni i ddathlu yr atgyfodiad gyda’n gilydd. Amen

· Emyn/Cân addas

